Тэма ўрока: Напісанне з вялікай літары мянушак жывёл, назваў краін, гарадоў, вёсак, рэк, азёр
Мэта: сістэматызацыя ўмення пісаць словы з вялікай літары.

Задачы: 
– фарміраваць уменне адрозніваць агульныя і ўласныя назвы; 

– замацоўваць навык напісання ўласных слоў з вялікай літары; 
– узбагачаць слоўнікавы запас вучняў геаграфічнымі назвамі; 
– развіваць граматычны лад маўлення вучняў, узбагачаць іх слоўнік; 
– выхоўваць любоў  роднай мовы, да Радзімы.
Ход урока

1. Арганізацыйна​-матывацыйны этап
Псіхаэмацыянальны настрой класа
– Старажытныя грэкі казалі: “Добры настрой – гэта палова перамогі”. Таму ўсміхніцеся адзін аднаму, прывітайце ўсмешкай настаўніка, а я прывітаю ўсіх вас  і жадаю кожнаму  атрымаць сваю ўласную перамогу на нашым уроку.
2. Этап праверкі  дамашняга задання 
– Што трэба было зрабіць?  (пр. 121, с. 72)
Узаемаправерка. На лінеечцы поспеху ацэньваюць выкананне работы.
– Абгрунтуйце адзнаку, якую вы паставілі. Што можаце сказаць ці пажадаць свайму суседу? 

– А зараз правядзём хвілінку чыстапісання, на якой паўторым правілы беларускай мовы.

3. Падрыхтоўка да работы на асноўным этапе

Хвілінка чыстапісання
– Скажыце, калі ласка, навошта на ўроку хвілінка чыстапісання? 

– Добра, дзякуй. Такі этап неабходны, каб успомніць, што трэба пісаць правільна, прыгожа і акуратна ў сшытках.

Цц Бб Яя

– Каб даведацца, якія словы мы будзем прапісваць, адгадайце загадкі. 

1. Хто на свеце самы-самы, лепшая палова мамы,

   Майстра ён і абаронца, ды ў камп’ютары бясконца? (Бацька)
2. Хто спяшаецца заўжды: уставай, ідзі сюды,

зашпіліся, жуй, не спі, малако сваё дапі! (Маці)
Хто хітрэйшы за лісу, мае доўгую касу,

Спрытна прыдумляе шкоду ды апраўдваецца сходу? (Сястра)
Хто ў камп’ютар не пускае, пстрычку даць не забывае,

мяч футбольны не дае і адзін цукеркі з’еў? (Брат)
– Як адным словам можна назваць гэтыя словы?  (Сям’я)

– У кожнага з іх ёсць імя.  (Вучні называюць імёны сваіх родных) 

– З якой літары будзем пісаць імёны? Якія словы яшчэ пішуцца з вялікай літары? (Прозвішчы, імёны па бацьку)

Арфаграфічная размінка
– Малайцы, загадкі адгадалі, словы прачыталі. Але ў нашых словах  не хапае літар. Давайце ўставім неабходныя літары і растлумачым іх правапіс.
ба..ька       ма..і         с..стр..       брат
1. Літара ц таму, што чуем гук [ц’].   Гук [ц’] пішацца перад ь і галоснымі 
і,е,ё,я,ю.
2. У першым складзе перад націскам пішацца літара я.
Запіс слоў у сшыткі разам з імёнамі
Самаадзнака

Фізкультхвілінка для вачэй

Мэтавызначэнне
– Можа, хто ведае пра што мы будзем сёння гаварыць на ўроку?

– Сення мы будзем далей працягваць знаёмства  з напісаннем вялікай літары ў словах. Таму паставім перад сабой наступныя задачы. Дапамажыце мне, калі ласка.

На дошцы :

1. Знаходзіць…

2. Дапаўняць..
3. Правяраць…
4. Адказваць…
Вучні дапаўняюць сказы, вызначаюць задачы ўрока:

1. Знаходзіць … у сказах словы, якія пішуцца з вялікай літары.

2. Дапаўняць … сказ словамі, якія пішуцца з вялікай літары.

3. Праверыць … свае веды па гэтай тэме. 

4. Адказваць … на пытанні.

3. Этап засваення новых ведаў
– Каб успомніць правілы напісання вялікай літары, давайце згуляем у гульню "Так-не". Я называю словы, калі яны пішуцца з вялікай літары, вы паказваеце “зяленую” сігнальную картку, калі з маленькай, то “чырвоную”.
Марыя, Васіль, васілёк, Пятровіч, лісічка, Бараноўскі, пеўнік, Вераніка, Іванавіч, кацяня
– Якія словы пішуцца з вялікай літары?  Чаму?  Што яны абазначаюць?  
– А цяпер адгадайце загадку:

А па нашым па двары

Ходзяць розныя звяры.

– Якія жывёлы ходзяць па двары? Пералічыце. Ці ёсць у вашых звяроў “імёны”–  клічкі? Назавіце іх. З якой літары мы будзем пісаць клічкі жывёл?
· Паглядзіце на дошку. Прачытайце сказы .  
Смятану любіць кот ... . 
          Грызе костку сабака ... . 
          У нас гадуецца цялушка ... . 
          На лузе пасецца конь ... . 
Словы для даведкі: (Ш/ш)арык, (Л/л)ы​ска, (М/м)урлыка, (О/о)рлік.
· Дапоўніце сказы клічкамі жывёл і запішыце.

Ацаніце сваю работу на лінеечках самаадзнакі.
– Малайцы, вы вельмі хутка справіліся з гэтым заданнем. Дык якія словы яшчэ пішуцца з вялікай літары? 

Работа з правілам – с. 74
–  Разгледзьце малюнак пр. 126 і дайце клічкі сабаку, каню, курыцы. 
Самаадзнака пры дапамозе лінеечкі поспеху.

Ці ёсць яшчэ словы, якія заўсёды пішуцца з вялікай літары?  А як мы будзем пісаць назвы гарадоў, рэк, азёр, вуліц?
– Як называецца галоўны горад нашай краіны?  А што вы ведаеце пра гэты горад?
– Прапаную вам выканаць практыкаванне 130. Прачытаем тэкст. Што новага вы даведаліся пра горад Мінск?

Слоўнікавая работа
– З якім новым словам вы пазнаёміліся? (метро). Гэта новае слоўнікавае слова.  

Метро – падземная чыгунка горада Мінска. Запішыце слова і падзяліце яго на склады. Пастаўце націск.
– Растлумачце напісанне слоў з вялікай літары ў тэксце. 
– Запішыце сказ у якім ёсць слова “метро”. Падкрэсліце слова, якое пішацца з вялікай літары.
Самастойная работа з правілам – с. 76.
Фізкультхвілінка 
Устаньце, дзеткі, усміхніцеся, 

Улева, управа нахіліцеся,

Зямлі нашай пакланіцеся.

 Верацёнцам пакруціцеся.

За шчаслівы дзень учарашні. 

Раз прысядзьце, два прысядзьце.
Усе да сонца пацягніцеся, 

І за парты ціха сядзьце.

4. Этап замацавання новых ведаў
Работа з падручнікам
Пр. 132 – накіравана на ўменне правільна пісаць імёны і імёны па бацьку.
– Выпісаць з тэксту імёны і імёны па бацьку. З якой літары трэба пісаць гэтыя словы? 

– Растлумачце правапіс выдзеленых літар у слове “ўнукі” і  ўнукаў?
– Малайцы. 

Ацэнка работы на лінеечцы самаадзнакі.
5. Этап падвядзення вынікаў урока 
– Якую мэту мы ставілі ў пачатку ўрока?

Пазнаёміцца  са словамі, якія пішуцца  з вялікай літары, а таксама навучыцца правільна  пісаць такія словы.

– Ці дасягнулі мы пастаўленай мэты?

– Якія словы пішуцца з вялікай літары? Прывядзіце прыклады слоў, яккія пішуцца з вялікай літары?

6. Этап інфармацыі аб дамашнім заданні 
С. 79, пр. 136 – дапісаць сказы. 

      7. Этап рэфлексіі
– Што вы можаце сказаць пра сваю работу  на ўроку? 

Вучні працягваюць сказ:

– Я навучыўся …

– Новыя веды мне спатрэбяцца …

Самаацэнка вучняў пры дапамозе лінеечкі поспеху.

